
				এই পাতাটির মুদ্রণ সংশোধন করা প্রয়োজন। 
সহরতলী
যোগমায়া চুপ করিয়া বসিয়া রহিল। সে শুধু চারিদিকে চাহিতেছিল। আর কেউ তার দিকে ঈর্ষার দৃষ্টিতে চাহিয়া নাই বলিয়া জ্বালা বোধ করিতেছিল। জমকালো শাড়ী গয়নার অভাবে তার মনে হইতেছিল ভিড়ের মধ্যে সে যেন একটু উলঙ্গ হইয়া বসিয়া আছে। কি ভাগ্যে চেনা কারও সঙ্গে দেখা হইয়া যায় নাই!’
যশোদাও চুপ করিয়াছিল। ছবি আরম্ভ হওয়ার আগে হইতেই সে প্রতীক্ষা করিয়া আছে, কখন নন্দ পর্দায় আসিবে !
“কত দেরী ছবি সুরু হতে ?
“এইবার সুরু হবে।’ যশোদার আগ্রহে সুব্রতা মনে মনে একটু হাসিল। যারা কখনো সিনেমায়
আসে না, তারা এই রকম অধীর হইয়া পড়ে ।
তারপর ঘর অন্ধকার করিয়া ছবি আরম্ভ হইল। যশোদা অন্ধকারে নিশ্চিন্তমনে ব্যাকুল আগ্রহের সঙ্গে প্ৰতিমুহূৰ্ত্তে পর্দায় নন্দের আবির্ভাবের প্রতীক্ষা করিতে লাগিল। কিন্তু কোথায় নন্দ ? এলোমেলো কতকগুলি নরনারী পর্দায় নড়াচড়া করিয়া আবোল-তাবোল কি সব বলে গেল, তারপর আবার আলো জলিয়া উঠিল । সুব্ৰতা কি ভুল করিয়াছে ?
সুব্ৰতা সবজান্তার মত বলিল, “বই তো এখনো আরম্ভ হয়নি। বেশী বড় বই হ’লে হাফ-টাইমের আগে দেয়। ছোট বই হ’লে শীগগির হাফ-টাইম দিয়ে, পরে দেয় । কমিকটা সুন্দর হয়েছে, না ?”
যোগমায়া সব-ভুলিয়া-যাওয়া উজ্জল হাসির সঙ্গে বলিল, ‘সত্যি । কি জব্দই হ’ল ছেলেটা মেয়েটার কাছে । বিয়ে করে তবে রেহাই ।”
কুমুদিনী বলিল, “জব্দ হল। কিনা কে জানে!” যোগমায়ার হাসি আরও উছলিয়া উঠিল : ‘সত্যি। ঠিক। বিয়ে করতেই তো bाशेछिब्न् ।”
কমিক ? বিয়ের কমিক ? যশোদা রাগ করিয়া সোজা হইয়া বসে। এমন কেন হইয়াছে আজকাল, চোখের সামনে যা ঘটে তাও চোখে পড়ে না ? মনে কষ্ট পাওয়ার কারণ ঘটিয়াছে, মনে কষ্ট হোক, তাতে যশোদার আপত্তি নাই। হাল-ভাঙ্গা নৌকার মত দিশেহাৱা হইলে চলিবে কেন ?

